
Hér með sendist útskrift úr fundargerð borgarráðs frá 15.8.2024 varðandi eftirfarandi mál: 

MAR - Breytingar á samþykkt öldungaráðs - umsögn BLÖ - til afgreiðslu

Lagt fram að nýju bréf skrifstofu borgarstjórnar, dags. 9. júlí 2024. þar sem óskað er eftir 
að borgarráð samþykki breytingar á samþykkt öldungaráðs í sumarleyfi borgarstjórnar, 
ásamt fylgiskjölum, sbr. 27. lið fundargerðar borgarráðs frá 11. júlí 2024. Einnig lögð fram 
umsögn borgarlögmanns, dags. 22. júlí 2024.

Samþykkt með fjórum atkvæðum borgarráðsfulltrúa Samfylkingarinnar, Framsóknar, 
Pírata og Viðreisnar gegn tveimur atkvæðum borgarráðsfulltrúa Sjálfstæðisflokksins. 
Borgarráðsfulltrúi Sósíalistaflokks Íslands situr hjá við afgreiðslu málsins.

Anna Kristinsdóttir og Guðný Bára Jónsdóttir taka sæti á fundinum undir þessum lið með 
rafrænum hætti.

Borgarráðsfulltrúar Samfylkingarinnar, Framsóknar, Pírata og Viðreisnar leggja fram 
svohljóðandi bókun:

Öldungaráð er formlegur vettvangur samráðs og hagsmunagæslu fyrir eldra fólk í 
borginni samkvæmt 7. gr. laga um málefni aldraðra og 38. gr. laga um félagsþjónustu 
sveitarfélaga. Í lögunum kemur fram að öldungaráð skuli skipað að lágmarki þremur 
fulltrúum tilnefndum af félagi eldri borgara, án þess að kveða á um hvernig skuli 
bregðast við ef fleiri en eitt félag er gætir hagsmuna eldra fólks starfar í 
sveitarfélaginu. Samkvæmt áliti félags- og vinnumarkaðsráðuneytis skilgreina lögin 
ekki sérstaklega hvaða félag skuli eiga sæti í ráðinu, einungs að það skuli vera að 
lágmarki þrír fulltrúar frá félögum eldri borgara í sveitarfélaginu. Reykjavíkurborg vill 
tryggja aðkomu fjölbreytts hóps eldra fólks og gæta jafnræðis á milli hagaðila og er 
því talið brýnt að raddir sem flestra félaga eldra fólks í borginni heyrist á vettvangi 
ráðsins. Því er talið mikilvægt að að þrjú félög taki sæti í ráðinu í stað eins félags, ný 
samþykkt öldungaráðs tryggir fjölbreytta aðkomu hagaðila og meira jafnræði.

Borgarráðsfulltrúar Sjálfstæðisflokksins leggja fram svohljóðandi bókun:

Landssamband eldri borgara eru heildarsamtök. Tilgangur þeirra er að tryggja 
samstillta hagsmunabaráttu félaga eldri borgara. Samkvæmt 7. gr. laga um málefni 
aldraðra eiga félög eldri borgara að tilnefna þrjá fulltrúa í öldungaráð. Félag eldri 
borgara í Reykjavík er aðili að Landssambandi eldri borgara og starfar í þeirra 
umboði. Lögin eru afrakstur baráttu Landssambands eldri borgara um að samtökin 
eigi sér málsvara í hverri sveitarstjórn í gegnum félög eldri borgara. Því er í hverju 



sveitarfélagi aðildarfélag eldri borgara með lýðræðislega kjörna fulltrúa og hluti að 
lýðræðislegu skipulagi Landssambands eldri borgara með ríkt umboð. Breytingin 
felur því í sér að brjóta á bak áratugalanga baráttu Landssambands eldri borgara um 
lýðræðislega og samstillta hagsmunabaráttu eldri borgara um land allt svo fulltrúar 
meirihlutans í Reykjavík geti handvalið ákveðin félagasamtök umfram önnur í 
öldungaráð á kostnað málsvara Landssambands eldri borgara án faglegs 
rökstuðnings og viðurkenndra valaðferða, enda eiga þá mun fleiri hagsmunasamtök 
tilkall til setu í ráðinu í krafti stærðar og starfsemi. Væri markmið breytingarinnar að 
auka breidd ráðsins myndi meirihlutinn einfaldlega afturkalla síðustu ráðsbreytingu 
og auka aftur heildarfjölda fulltrúa ráðsins sem lagaleg heimild er fyrir, frekar en að 
hrifsa sætin af Félagi eldri borgara og fækka málsvörum Landssambandsins. Með 
því að skammta hagsmunasamtökum aldraðra áheyrn úr hnefa er alið á sundrungu 
í hagsmunabaráttu eldri borgara. Af því er enginn sómi.

Borgarráðsfulltrúi Sósíalistaflokks Íslands leggur fram svohljóðandi bókun:

Fulltrúi Sósíalista telur eðlilegt að fulltrúar félaga eldri borgara eigi sæti í öldungaráði. 
Mikilvægt er að útfæra vel skipun í ráðið og fjölga sætum í ráðinu eftir því sem þörf 
þykir.

Áheyrnarfulltrúi Flokks fólksins leggur fram svohljóðandi bókun:

Fyrir liggur umsögn borgarlögmanns. Í raun má segja að óþarfi hafi verið að biðja um 
þessa umsögn sem hefur haft þær einu afleiðingar að málið hefur tafist. Niðurstaða 
borgarlögmanns er sú sama og var í svari ráðuneytisins um málið sem er að að lögin 
skilgreina ekki hvaða fulltrúar skuli eiga sæti í ráðinu, einungis að það skuli vera að 
lágmarki þrír fulltrúar félaga sem gæta hagsmuna eldra fólks í sveitarfélaginu. 
Sjálfsagt er að tryggja aðkomu fleiri félagasamtaka sem annast hagsmunagæslu fyrir 
eldra fólk við borð öldungaráðs. Fulltrúi Flokks fólksins vill að sætum fulltrúa verði 
fjölgað í takt við vaxandi hlutfall eldra fólks í sveitarfélaginu og að áfram sitji þrír 
fulltrúar frá Félagi eldri borgara í ráðinu. Félag eldri borgara hefur verið ótvíræður 
talsmaður eldri borgara í Reykjavík ekki síst vegna stærðar félagsins. Hægt er eins 
og að ofan greinir að leysa málið með því að fjölga fulltrúum í ráðinu í stað þess að 
fækka fulltrúum Félags eldri borgara. Minnsta mál væri einfaldlega að halda þremur 
fulltrúum frá Félagi eldri borgara en bæta við öðrum enda fer þessi hópur stækkandi.

